
1. INNGANGUR 

Hitaveita Suðurnesja ákvað síðla vetrar árið 2002 að bora 2000 m djúpa holu, sem 
kemur til með að bera nafnið RN-11. Holan var staðsett suðvestan við saltverksmiðjuna, 
um það bil miðja vegu milli holna RN-10 og RN-9 eins og sýnt er á mynd 1. 
Tilgangurinn með boruninni er að auka gufuöflun úr svæðinu. Staðarnúmer holunnar í 
gagnagrunni Orkustofnunar er 18911. Hönnun hennar er í aðalatriðum hin sama og 
holna RN-9 og 10, og er sýnd á mynd 2.  

Jarðboranir hf forboruðu holuna með bornum Saga. Þá var dýpið 71 m frá yfirborði en 
miðað við drifborð Jötuns var það 79 m. Forborað var fyrir 22" yfirborðsfóðringu með 
26” krónu. Síðan var fóðringin steypt.  

Jarðborinn Jötunn var síðan fluttur á borstað 22. mars og lauk uppsetningu hans 7 
dögum síðar. Borverki Jötuns við holu RN-11 er skipt í þrjá áfanga. Í fyrsta áfanga var 
borað í 250,4 m dýpi og sett niður 18 5/8” öryggisfóðring og hún steypt.  

Í þessari skýrslu er gerð grein fyrir forborun og borun 1. áfanga RN-11.  

Í skýrslunni er fyrst gerð grein fyrir gangi verksins. Síðan er gefið yfirlit yfir jarðfræði, 
ummyndun og vatnsæðar svæðisins er holan liggur um. Að lokum er fjallað um 
borholumælingar sem gerðar voru í 1. áfanga. Ekki var nein formleg borvakt meðan á 
áföngunum stóð og því ekki gefnar út dagskýrslur. 

Allar dýptartölur í skýrslunni eru miðaðar við drifborð Jötuns, nema annað sé sérstak-
lega tekið fram. Fjarlægð frá kjallarabrún að efri brún drifborðs er 6,86 m. 

Borverkið við holu RN-11 er unnið af Jarðborunum hf. samkvæmt verksamningi við 
Hitaveitu Suðurnesja, en rannsóknarþátturinn er unninn af Rannsóknasviði Orku-
stofnunar samkvæmt samningum við Hitaveitu Suðurnesja og Jarðborana hf.  

 

 

 

 

 

 

 

 
Mynd 1.  
Staðsetningar-
mynd holu  
RN-11 

2. BORSAGA 

Fimmtudaginn 14. mars var nýji borinn Jarðborana, Saga, mættur til leiks úti á 
Reykjanesi til að forbora holu RN-11 fyrir Jötunn. Tók allan þann dag að stilla bornum 
upp og ganga frá vatnsveitu. Hafist var handa við að bora í klöpp um kl. 17:00 næsta 
dag. Borað var með 26” lofthamri og var notuð sápa og gel til að hreinsa upp úr holunni. 
Um kl. 03:00 aðfararnótt laugardagsins 16 mars hætti lofthamarinn að vinna. Var tekið 
upp og kom í ljós að borkróna var brotin og niðri í holunni. Laugardagurinn fór í að 
fiska upp krónuna og kom hún upp í þrennu lagi. Sótt var hjólakróna og stýringar 
lagaðar. Um kl. 15:00, mánudaginn 18. mars var síðan hafist aftur handa við borun með 
geli og sápu. Borun gekk mishratt fyrir sig og var hraðinn um og undir 2–3 m/klst í 
hörðum lögum, en allt að 12 m/klst í linari lögum. Á um 38 m dýpi losnaði fóðringin í 
kjallaranum og þurfti að steypa hana aftur fasta. Borun hófst aftur, eftir viðgerð á 
kjallara, fimmtudaginn 21. mars. 

Borun gekk vel og var borhraðinn um 1 m/klst að meðaltali. Skolhiti úr holunni meðan 
á borun stóð reyndist tæpar 65°C. Um kl. 22:00 föstudaginn 22. mars var borun lokið í 
71 m (miðað við yfirborð jarðar). Var síðan fóðrað með 22” fóðringu niður í botn.  

Þann 22. mars hófst flutningur Jötuns út á Reykjanes, og 1. áfangi hafinn. Þann 29 mars, 
á 8 verkdegi kl. 09:00 voru öryggislokar tengdir, prófaðir og settur niður strengur með 
21” krónu, stýringum og dempara. Botn fannst í 79 metrum (miðað við drifborð Jötuns, 
sem er tæpum 7 metrum ofan við kjallarabrún) og varð ekki vart við steypu í 
fóðringunni. Blandað var gel og hófst borun í berg um kl. 20:00. 

Borun gekk vel og var notað gel. Meðalborhraðinn var um 3,7 m/klst þennan áfanga. 
Skoltap varð á um 239 metrum og var sett mica (glimmer) í leðjuna. Tókst að þétta 
holuna nokkuð og á 242 m dýpi var lekinn kominn niður í um 3 l/s. Borun lauk svo kl. 
03:00 aðfararnótt 1. apríl í 250 m. Mældist skoltap þá um 1 l/s, sem er innan 
skekkjumarka. Víddar– og hitamælingar gerðar fyrir steypingu (mynd 5 og viðauki 2). 
Fóðrað var með 18 5/8” soðinni fóðringu og hún síðan steypt með 36,5 tonnum af 
steypu. Bæta þurfti um 1500 kg af steypu ofan á, en steypuborð fannst á 28 m dýpi. 
Steypu- og hitamælt var og reyndist vera steypa alls staðar bak við fóðringu (4. kafli).  

1. áfanga lauk er flans var soðinn á holutoppinn um kl. 18:00 þann 3. apríl 2002. 

Hallamælt var í 110 metrum (0,4°) og í 200 metrum (1°). Frekari lýsingu á borgangi 
bæði forborunar og 1. áfanga má finna í fóðringaskýrslu (viðauki 1) og borskýrslum 
(viðauki 2 og 3). 

Gang borunnar má sjá á 3 mynd. 

3. JARÐLÖG, UMMYNDUN OG VATNSÆÐAR 

Svarfsýni voru tekin á tveggja metra fresti eins og venja er við boranir. Sýnin voru 
greind eftir áfangana, bæði berggerð og ummyndun. Á mynd 4 eru sýnd jarðlög hol-
unnar frá yfirborði og niður á 250 m dýpi ásamt vísbendingum um ummyndun bergsins, 
vatnsæðar, borhraða, skol og dæluþrýsting.  

3.1. Jarðlög og ummyndun 

Svarf virðist hafa skilaði sér nokkuð vel allan tímann. Eftirfarandi jarðlagasyrpur voru 
greindar: 

(16)–26 m dýpi. Hraunlag. Fersklegt fín-meðalkorna basalt, algerlega óummyndað. All 
porótt og nokkuð af fersklegu gleri. Ekkert af útfellingum virtist til staðar. 

Hér er verið að bora í gegnum Tjaldstaðagjárhraun, en það er syðsti hluti þess hrauns 
sem þekur yfirborðið á því svæði sem hola RN-11 stendur á. Þetta hraunflóð er komið 
úr gígaröð sem liggur um 3 km norðaustan við RN-11, og rann á einhverntímann á 2–5 
öld eftir Krist, líklega í sömu hrinu og Stampahraunið eldra (Magnús Á. Sigurgeirsson, 
1995). 

26–32 m dýpi. Set og kargi. Neðan hraunlagsins virðist vera einhver jarðvegsmyndun 
eða sandur og kargi. Hugsanlegt er að karginn tilheyri sjálfu hrauninu, og sé neðri 
kæliflötur þess. Nokkuð erfitt var að greina hvort kom fyrr setið eða karginn, en svo 
virðist sem setið skjóti sér milli kargans og hraunsins, sem er fremur ólíklegt, tilheyri 
karginn hrauninu. Einnig er hugsanlegt að karginn tilheyri einingunni á eftir, sem er 
breksía, en það er ólíklegra en hitt. Verður því að ganga út frá að svarfið af þessum 
kafla sé allnokkuð blandað saman og gefi ekki alveg rétta mynd af röðinni. Allnokkuð 
af útfellingum er til staðar, aðallega ópall, grænn leir og pýrít. 

32–46 m. Breksía. Svolítið ummyndað brotaberg, blandað allnokkru af fersku, svörtu 
gleri (túffi). Ummyndunarsteindir sem fundust í þessu lagi eru ópall, grænn leir, pýrít og 
skólesít/mesólít. Það bendir til að aðeins sé farið að volgna. 

46–56 m. Glerjað basalt. Hér er að finna glerjað, fersklegt dökkt basalt. Nokkuð er af 
kristölluðu basalti. Þetta er líklega bólstrabergsmyndun vegna eldgoss í sjó (eða 
vatni/jökli). Þetta er hugsanlega sama gosmyndun og finnst í breksíunni hér að ofan, þar 
sem allnokkuð er af túffi blandað við hana. Útfellingar eru sömu og áður, en við bætist 
kalsít. 

56–78. Hraunlög. Hér er að finna allavega þrjú aðskilin hraunrennsli, með karga á milli. 
Basaltið er fín-meðalkorna, ferskt og fremur lítið af útfellingum í porum þess. Karginn 
inn á milli er svolítið meira ummyndaður og meira af útfellingarsteindum, þar sem hann 
er mun lekari en hraunin sjálf. Karginn er alloxaður. Helstu útfellingar eru ópall, leir og 
pýrít, en við bætast heulandít og stilbít í litlu magni. Það bendir til að hitinn gæti verið 
að nálgast 100°C. 

78–88 m. Breksía/glerjað basalt. Erfitt er að draga hér mörkin milli breksíu og glerjað 
basalts. Þessi myndun er aðeins farin að ummyndast. Sömu ummyndunarsteindir og 
áður, en kalsedón (kvarsafbrygði) virðist vera að leysa ópal af hólmi. 

88–158 m. Hraunlög. Þessi kafli virðist aðallega uppbyggður af hraunlögum, fín- 
meðalkorna, poróttum, ekkert eða lítið ummyndað. Stöku breksíulög finnast inn á milli, 
s.s. 106–108 metrum og 120–126 metrum, en mörkin þar á milli geta verið matsatriði, 
þar sem nokkur blöndun svarfs virðist hafa átt sér stað. Enn sést skólesít/mesólít í efsta 
hlutanum, en ópall virðist horfinn. Kalsedón er farinn að verða meira áberandi. ”Sykur” 

